
АННОТАЦИЯ 
Мазкур илмий мақолада ўрмон хўжалиги тизимида қонун ҳужжатларига риоя этилиши 
устидан прокурор назоратининг долзарб масалалари ҳамда мавжуд муаммолари атрофлича 
таҳлил қилинган. Соҳада ҳуқуқбузарликларнинг олдини олиш, содир этилган ноқонуний 
ҳолатларни бартараф қилиш бўйича прокуратура органларининг ваколатларини амалиётда 
қўллаш хусусиятлари ўрганилиб, тегишли масъул идоралар билан съамкорликдаги 
камчиликлар очиб берилган. Тадқиқот якунлари бўйича назорат самарадорлигини ва 
қонунийликни мустаҳкамлашга қаратилган мантиқий ҳамда амалий таклифлар илгари 
сурилган. 
Калит сўзлар: ўрмон хўжалиги, прокурор назорати, қонунчилик ижроси, экологик 
хавфсизлик, ҳуқуқбузарликлар профилактикаси, мувофиқлаштирувчи фаолият. 

АКТУАЛЬНЫЕ ПРОБЛЕМЫ ПРОКУРОРСКОГО НАДЗОРА ЗА ИСПОЛНЕНИЕМ 
ЗАКОНОДАТЕЛЬСТВА В СФЕРЕ ЛЕСНОГО ХОЗЯЙСТВА И ПУТИ ИХ 

СОВЕРШЕНСТВОВАНИЯ 
АННОТАЦИЯ 

В данной научной статье всесторонне проанализированы актуальные вопросы и 
существующие проблемы осуществления прокурорского надзора за соблюдением 
законодательства в сфере лесного хозяйства. Рассмотрены особенности применения 
полномочий органов прокуратуры по предупреждению и устранению правонарушений в 

отраслевой системе, а также выявлены недостатки во взаимодействии с соответствующими 
ответственными ведомствами. По результатам исследования выдвинуты логически 
обоснованные научно-практические предложения, направленные на повышение 
эффективности надзорной деятельности и укрепление законности. 
Ключевые слова: лесное хозяйство, прокурорский надзор, исполнение законодательства, 
экологическая безопасность, профилактика правонарушений, координационная деятельность. 

CURRENT PROBLEMS OF PROSECUTORIAL SUPERVISION OVER THE 

EXECUTION OF LEGISLATION IN THE FORESTRY SECTOR AND WAYS TO 
IMPROVE THEM 

ANNOTATION 
This scientific article provides a comprehensive analysis of pressing issues and existing problems 
regarding prosecutorial supervision over compliance with legislation in the forestry sector. It 
examines the specifics of applying the powers of prosecutor's office bodies to prevent and eliminate 
violations in the system, while highlighting shortcomings in interagency cooperation with relevant 
responsible authorities. Based on the study results, logically grounded scientific and practical 
recommendations aimed at enhancing the effectiveness of supervision and strengthening the rule of 
law are proposed. 
Keywords: forestry, prosecutorial supervision, execution of legislation, environmental security, 
prevention of offenses, coordination activities. 

 
Ўрмонлар экологик мувозанатни таъминловчи, биологик хилма-хилликни сақловчи 

ҳамда жамиятнинг иқтисодий ва ижтимоий эҳтиёжларини қондиришда муҳим аҳамият касб 
этувчи табиий ресурслардан бири ҳисобланади. Бугунги кунда иқлим ўзгариши, антропоген 
таъсирнинг кучайиши, ўрмон майдонларининг қисқариши, ноқонуний дарахт кесиш 
ҳолатларининг ортиши ва табиий ресурслардан оқилона фойдаланиш талабларига риоя 
этмаслик каби омиллар ўрмонларни ҳуқуқий муҳофаза қилиш механизмларини янада 
такомиллаштириш заруратини келтириб чиқармоқда. 

Ўзбекистон Республикасида сўнгги йилларда атроф-муҳитни муҳофаза қилиш, 
ўрмонларни кўпайтириш ва улардан оқилона фойдаланиш соҳасида кенг кўламли ислоҳотлар 
амалга оширилмоқда. Хусусан, ўрмон фондидан самарали фойдаланиш, янги ўрмонзорлар 
барпо этиш, муҳофаза этиладиган табиий ҳудудларни кенгайтириш ҳамда экологик 
хавфсизликни таъминлашга қаратилган ташкилий-ҳуқуқий чоралар тизими 
шакллантирилмоқда. Бироқ мазкур соҳадаги муносабатларни ҳуқуқий тартибга солишнинг 
ривожланиши билан бир қаторда, қонунчилик ижросини таъминлаш, ҳуқуқбузарликларнинг 
олдини олиш ва уларга қарши самарали таъсир чораларини қўллаш масалалари ҳам долзарб 
бўлиб қолмоқда. 

Ўрмон энг кенг тарқалган табиий ресурслардан бири бўлиб, у энг кўп салбий 
таъсирларга дучор бўлганлиги сабабли, уни муҳофаза қилиш учун тегишли кафолатларни 
талаб қилади. Акс ҳолда, унинг хавфсизлигини таъминлаш бўйича ҳатто энг самарали чора-
тадбирларни кўриш, шу жумладан, маълум ижтимоий-иқтисодий кўрсаткичларга эришишни 
назарда тутувчи бюджет маблағларини ушбу мақсадлар учун ажратиш нуқтаи назаридан ҳам 
мантиқсиз ҳодисага айланади. 

Шу маънода, профессор Б.Х.Пўлатов тўғри таъкидлаганидек, прокурор назорати 
фуқароларнинг ҳуқуқлари ва қонуний манфаатлари бузилишини тезкорлик билан аниқлаш ва 
бартараф этишнинг муҳим механизми ҳисобланади[1]. Прокурорлик фаолиятини тўғри ташкил 
этиш юзасидан В.Г.Бессарабов ҳар бир ходим олдига ўз вақтида аниқ вазифаларни қўя олиш 

лозимлигини таъкидлаган бўлса[2], Э.Л.Барсегова эса, мавжуд ресурсларни оқилона тақсимлаш 
муҳимлигига кўпроқ урғу берган[3]. Мамлакатимиз ҳуқуқшуносларидан Ш.Ж.Раҳимовнинг 
фикрича, ишни тўғри ташкиллаштиришнинг камида учта талаби мавжуд. Хусусан: 

а) қонун бузилиш ҳолатлари ҳақида аниқ маълумотларнинг мавжудлиги; 
б) ахборот йиғиш, уларни жамлаш ва қайта ишлов бериш воситаларининг мавжудлиги; 
в) қонунийлик ҳолатини тавсифловчи кўрсаткич ва мезонларнинг мавжудлиги[4]. 
 Дарҳақиқат, ўрмон хўжалиги соҳасидаги қонунчилик ижроси устидан прокурор 

назоратини ташкил этиш, шунингдек соҳада амалга оширилиши лозим бўлган ишларни тўғри ва 
мақсадли режалаштириш прокуратура органлари фаолиятининг муҳим ташкилий масалаларидан 
бири ҳисобланади. Зеро, ушбу соҳада прокурор назоратини самарали ташкил этиш муҳим аҳамият 
касб этади [5]. 

Ҳуқуқшунос олим Д.Ш.Ибрагимов тўғри таъкидлаганидек, қонунчилик ижроси юзасидан 
прокурор назорати амалиёти таҳлил қилинганда, ҳудудий прокурорлар муайян идоралар қабул 
қилган ҳужжатларга ўз вақтида зарурий муносабат билдирмаётганлиги ачинарли ҳолатдир[6]. 
Бинобарин, А.Винокуровнинг фикрича, прокурор назоратининг асосий мақсадларидан бири, бу 
қонунчиликка зид бўлган ҳужжатларни тўплаш, уларни таҳлил қилиш ва ишларни 
режалаштиришдан иборатдир[7].  

Шу муносабат билан, Ўзбекистон Республикаси прокуратура органлари амалиёти 
мисолида ўрмон хўжалиги қонунчилигининг бажарилиши устидан назоратни амалга 
оширишдаги камчиликлар тўғрисидаги масалани кўриб чиқиш мақсадга мувофиқдир. Шу 
билан бирга, прокуратура органлари томонидан назорат фаолиятида йўл қўйилган 
камчиликларнинг қуйидаги турларини алоҳида таъкидлаб ўтамиз. 

Прокуратура ваколатларини амалга оширишнинг табиати унинг асосий мақсади билан 
олдиндан белгиланади, “Прокуратура тўғрисида” ги қонуннинг  
2-моддасига кўра, Ўзбекистон Республикаси прокуратура органларининг асосий вазифалари 
қонун устуворлигини таъминлаш, қонунийликни мустаҳкамлаш эканлиги мустаҳкамланган.  

Прокуратура амалдаги қонунлар бузилганлиги билан боғлиқ барча ҳолларда 
прокурорга маълум бўлган назорат фаолиятини амалга оширади, бу эса уни, масалан, суд 
ҳокимиятининг ваколатларидан кескин фарқ қилади, қонун устуворлигини фақат қонун 
доирасида тиклайди ва бу муайян суд ишини кўриб чиқиш предмети доирасидан ташқарига 
чиқишга ҳақли эмас. 

Ваколатлар деганда, прокуратура умумий ҳуқуқий мақомининг ажралмас қисми 
тушунилади, у прокурорнинг муайян вазиятда қонун талабларидан келиб чиққан ҳолда ва 
тақдим этилган қонун ҳужжатларидан фойдаланган ҳолда ҳаракат қилиш ҳуқуқи ва бурчини 
ифодалайди[8]. 

Прокурор назорати соҳасидаги аксарият олимлар прокурорнинг қонунлар ижросини 
назорат қилиш ваколатларини қонунлар бузилишининг олдини олишга, уларни аниқлашга ва 
бартараф этиш каби уч гуруҳга ажратадилар[9]. Шу билан бирга, самарали прокурор назорати 
прокуратура ваколатларининг бутун мажмуидан фойдаланишни назарда тутади. 

Ушбу ваколатдан прокурорлар томонидан ўрмонларни муҳофаза қилиш соҳасидаги 
қонунлар бузилишининг олдини олиш ёки бартараф этиш учун самарали фойдаланилади. 

 “Ҳокимият” атамаси “ҳуқуқий ҳимоя воситаси” тушунчалари билан чамбарчас боғлиқ. 
Масалан, прокурор ўрмонларни ёнғиндан ҳимоя қилиш бўйича чора-тадбирларни амалга 
оширишда ҳуқуқбузарликларни аниқласа, “Прокуратура тўғрисида”ги қонуннинг 42-моддаси 
1-қисмига мувофиқ, ғайриқонуний хатти-ҳаракатлар тайёрланаётганлиги хусусида ишончли 
маълумотлар мавжуд бўлганда ҳуқуқбузарликнинг олдини олиш мақсадида мансабдор 
шахслар ва фуқароларни қонуннинг бузилишига йўл қўймаслик ҳақида ёзма равишда 
огоҳлантиради.  

Прокурор ўрмонни муҳофаза қилиш соҳасидаги ҳуқуқбузарликларнинг, шу жумладан 
ҳуқуқий муносабатларнинг ушбу соҳасидаги норматив-ҳуқуқий ҳужжатларни ҳуқуқий 
экспертизадан ўтказиш орқали ҳам олдини олиши мумкин. 

Бундан ташқари, Прокурор назоратининг самарадорлиги бевосита прокурорнинг ўрмон 
ҳўжалигидаги вазиятни билишига боғлиқ, чунки бу ўрмон ҳўжалигидаги ҳолатни тавсифловчи 
асосий кўрсаткичлар, экологик муаммолар ва ушбу соҳадаги салбий тенденциялар 
тўғрисидаги ишончли маълумот ҳисобланади. Ўрмонларни муҳофаза қилиш ва уларни 
хавфсизлигини таъминлаш соҳасидаги махсус ваколатли давлат органларининг экологик 
фаолиятини жонлантириш ва такомиллаштириш биринчи даражали аҳамиятга эга бўлган энг 
долзарб вазифадир. Шунинг учун прокуроратура органлари томонидан ўрмон соҳасида 
бевосита назоратни амалга ошираётган ташкилотлардан олган маълумотини текшириш 
давомида эътибор қаратилиши зарур бўлган масалалар доирасини аниқлаштириб олиш керак. 
Эътибор қаратилиши керак бўлган масалалар бу соҳада фаолият юритаётган ташкилотларнинг 
ваколат доирасига қараб фарқланади[10]. Масалан, Ўзбекистон Республикаси Табиат 
ресурслари вазирлиги ҳузуридаги Ўрмон хўжалиги агентлиги: 

- ўрмон бойликларини ҳар томонлама кенгайтириш ва улардан оқилона фойдаланишга 
қаратилган ўрмон хўжалиги соҳасида ягона давлат сиёсатини юритиши; 

- ўрмон фонди ва муҳофаза этиладиган табиий ҳудудларни самарали бошқаришни 
ташкил этиш, ўрмон барпо этиш, уларни қайта тиклаш, қўриқлаш, муҳофаза қилиш, 
ўрмонлардан оқилона ва тежамли фойдаланиш; 

- республикамизда ўрмонларни тиклаш ва иҳота ўрмонларини кўпайтириш чора-
тадбирларини ишлаб чиқиш ва амалга ошириш, тоғ ёнбағирлари, жарликлар ва ташландиқ 
ерларда эрозияга қарши дарахтзорлар барпо этиш ишларини ташкил қилиши; 

- ўрмонларни ёнғинлардан, зараркунанда ва касаллик-лардан, ноқонуний дарахт 
кесишдан ва бошқа ўрмон тўғри-сидаги қонун ҳужжатларининг бузилишларидан муҳофаза 
қилиши; 

- ўрмон хўжаликларида бир-бирига боғлиқ бўлган хўжалик фаолиятини кенгайтириш 
ва ривожлантириш, кўчат етиштириш, доривор ўсимликлар тўплаш, асаларичилик, 
балиқчилик, чорвачилик маҳсулотларини етиштириш ҳамда уларни чуқур қайта ишлаш, халқ 
истеъмоли товарлари ишлаб чиқаришни ташкил этиши масалаларига эътибор қаратиши; 

Қорақалпоғистон Республикаси Ўрмон хўжалиги агентлиги ва вилоятлар ўрмон 
хўжалиги бошқармалари: 

- ҳудудда ўрмон барпо этиш, ўрмон фондини ҳар томонлама кенгайтириш, уларни 
муҳофаза қилиш ва ўрмон бойликларидан оқилона фойдаланишга қаратилган ўрмон хўжалиги 
соҳасида ягона давлат сиёсатини юритиши; 

- ўрмон тўғрисидаги қонун ҳужжатларини такомиллаштириш бўйича Қўмитага 
таклифлар киритиш, ўрмон тўғрисидаги қонун ҳужжатларига риоя этилиши юзасидан 
ҳудудий назоратни юритиши; 

- республикамизда ўрмонларни тиклаш, иҳота ўрмонларини кўпайтириш чора-
тадбирларини ишлаб чиқиш ва амалга ошириш, тоғ ёнбағирлари, жарликлар ва ташландиқ 
ерларда эрозияга қарши дарахтзорлар барпо этиш ишларини ташкил қилиши; 

- ўрмон фондини, ўсимлик ва ҳайвонот дунёси объектларини қатъий ҳисобини юритиш 
ва ўрганиш, фан ютуқлари ва илғор тажрибани ўрмон хўжалигини юритиш амалиётига жорий 
этишга кўмаклашиши; 

- ўрмонни ёнғинлардан, зараркунанда ва касалликлардан, ноқонуний дарахт кесишдан 
ва бошқа ўрмон тўғрисидаги қонун ҳужжатлари бузилишларидан муҳофаза қилишни ташкил 
этиш ва назоратини олиб бориши; 

- манзарали ўсимликлар кўчатларини ва экиш материалларини сертификатлаш ва 
стандартлаштиришни жорий қилишга кўмаклашиши; 

- ўрмон хўжаликларида хўжалик фаолиятларини кенгайтириш ва ривожлантириш, 
қишлоқ хўжалиги ва чорва маҳсулотларини етиштириш, чуқур қайта ишлаш ҳамда халқ 
истеъмоли товарлари ишлаб чиқаришни ташкил этиш ва уларга кўмаклашиши; 

- тармоққа халқаро молия институтлари грантларини жалб этиш, экотуризмни 
ривожлантириш учун шарт-шароитлар яратиши; 

- ўрмон хўжалиги соҳаси мутахассисларини қайта тайёрлаш ва уларнинг малакасини 
ошириш ишларини ташкил этиши; 

Миллий табиат боғлари ва овчилик хўжаликлари бошқармасида: 
- миллий табиат боғлари ҳамда овчилик хўжаликлари фаолиятини ташкил этиш ва 

мувофиқлаштириши 
- муҳофаза этиладиган табиий ҳудудларни ва биологик хилма-хилликни муҳофаза 

қилиш ҳамда улардан оқилона фойдаланишга қаратилган давлат, халқаро ва минтақавий 
дастурларни ишлаб чиқилишида иштирок этиш ҳамда таклифлар киритиши; 

- давлат ўрмон фондида муҳофаза этиладиган табиий ҳудудларни кенгайтириш ва 
овчилик хўжаликлари фаолиятини ривожлантириш чораларини кўриши; 

- тизимдаги муҳофаза этиладиган табиий ҳудудларда жорий этилган режимга риоя 
этилишини таъминлаш ва соҳага оид қонун ҳужжатларини такомиллаштириш юзасидан 
Қўмитага таклифлар киритиши; 

- давлат ўрмон фонди ерларида ҳайвонот дунёси объектлари мониторинги ва ҳисобини 
юритиш ҳамда ҳайвонот дунёси ва муҳофаза этиладиган табиий ҳудудлар кадастри бўйича 
маълумотларни тўплаши; 

- миллий табиат боғлари ва овчилик хўжаликлари учун мутахассисларни қайта 
тайёрлаш ва уларнинг малакасини оширишда фаол иштирок этиши; 

- давлат ўрмон фонди ерларида ов масканларини ташкил этиш, ов қилиш муддатлари, 
ёввойи ҳайвонларни тутиш ва муҳофаза этиладиган ҳудудлардан маданий-маърифий, 
тарбиявий, соғломлаштириш, рекреация ва эстетик мақсадларда фойдаланиш тартиби ҳамда 
давлат ўрмон фонди ерларида экологик туризмни ривожлантириш юзасидан Қўмитага таклиф 
киритиши; 

- давлат ўрмон фонди ерларида белгиланган тартибда ажратилган квоталар асосида 
ёввойи ҳайвонларни овлаш, ов маҳсулотларини тайёрлаш, қайта ишлаш ва сотиши; 

- тизимдаги муҳофаза этиладиган табиий ҳудудларида, овчилик хўжаликларида ўрмон, 
ўсимлик ва ҳайвонот дунёсини муҳофаза қилиш ва улардан фойдаланиш тўғрисидаги қонун 
ҳужжатларига риоя этилиши юзасидан назоратни амалга ошириш, аниқланган 
ҳуқуқбузарликлар бўйича тегишли чораларни кўришини назорат қилиши зарур.  

Энди бу соҳадаги огоҳлантиришларга келсак, прокурорларнинг огоҳлантиришлар 
эълон қилиш амалиёти таҳлили шуни кўрсатадики, огоҳлантиришлар кўпинча ўрмонларни 
муҳофаза қилиш соҳасидаги қонунларнинг аллақачон содир этилган бузилишлари фактлари 
асосида юборилади. А.Кривоносов тўғри таъкидлаганидек, бу амалиёт нотўғри, чунки 
профилактика чораси сифатида эҳтиёткорлик ўз мақсадига эришмайди, шунинг учун унинг 
қиймати жуда паст[11].  

Бироқ, бу борада бир қатор муаммолар мавжуд. 
1. Прокуратура органлари томонидан ўрмон хўжалиги тўғрисидаги қонун ҳужжатлари 

бузилишини аниқлаш ва бартараф этиш юзасидан кўрилаётган чора-тадбирларнинг тўлиқ 
эмаслиги. 

Тақдим этилган статистик маълумотлар ушбу ноқонуний фаолиятнинг 
уюштирилганлиги ва айни пайтда вилоят прокуратураси томонидан унга чек қўйиш ва 
айбдорларни қонун ҳужжатларида белгиланган жавобгарликка тортиш бўйича кўрилаётган 
чора-тадбирлар самарасиз эканидан далолат беради. Амалда, бу давлат эҳтиёжларни 
қондириш учун ўрмон хўжалиги қонунчилигида истисно тариқасида мустаҳкамланган ёғоч 
тайёрлашнинг соддалаштирилган ҳуқуқий механизми ўрмон ресурсларини саноат миқёсида 
қазиб олиш учун қўлланила бошлаганига олиб келди. 

2. Ўрмон хўжалиги тўғрисидаги қонун ҳужжатлари бузилишини бартараф этиш. 
Бу масалага тўхталадиган бўлсак, дастлабки эътибор бериладиган мавзу ўрмон 

бойликларини ҳар томонлама кенгайтириш ва улардан оқилона фойдаланишга қаратилган 
ўрмон хўжалигида ягона давлат сиёсатини юритиш соҳаси, унга кўра: 

Шу билан бирга, фуқароларнинг ўзини ўзи бошқариш органлари ва ташкилотлари 
мансабдор шахслари томонидан ёнғин хавфсизлигини таъминлаш соҳасидаги ваколатларидан 

асоссиз фойдаланиш фактлари аниқланмаган, уларни эгаллаб турган лавозимидан озод этиш 
тўғрисида саволлар қўйилмаган. Ўрмон ёнғинларининг олдини олиш ва уларни бартараф этиш 
бўйича вазифаларни бажаришда эҳтиётсизликка йўл қўйилган ҳолатлар юзасидан дастлабки 
тергов органларига текшириш материаллари юборилмаган. 

3. Мувофиқлаштирувчи фаолиятни амалга оширишга расмий ёндашувнинг 
мавжудлиги. 

Прокурорларга мувофиқлаштирувчи ваколатлар берилиши прокуратуранинг давлат 
органлари тизимидаги ҳуқуқий мақоми, содир этилган жиноятлар тўғрисида кенг ва холис 
маълумотларнинг мавжудлиги, уларнинг очилиш даражаси, тергов сифати, сабаблари ва 
шартлари билан белгиланади. 

Прокуратура ҳам ҳуқуқни муҳофаза қилувчи органлар (ички ишлар органлари, давлат 
хавфсизлик хизмати ва бошқалар) сингари жиноятчиликка қарши курашда умумий мақсад ва 
вазифаларга эга бўлиб, ўз фаолиятини ҳуқуқбузарликни бартараф этиш орқали амалга 
оширади. Жиноий кўринишларга қарши курашиш учун саъй-ҳаракатларни бирлаштириш, 
турли ҳуқуқни муҳофаза қилиш органларининг ҳаракатларини жойида ва вақтида 
мувофиқлаштириш лозим. 

Шу билан бирга, мувофиқлаштириш туфайли уларнинг фаолиятида изчилликка 
эришилади, жиноятчиликка қарши курашда умумий мақсадларга эришиш учун уларнинг 
ҳаракатлари бирлиги таъминланади[12]. 

Юқоридагиларни инобатга олган ҳолда, бизнинг фикримизча, ўрмон хўжалиги 
қонунчилигининг бажарилиши устидан назоратни амалга оширишдаги камчиликларни 
текширишлар давомида бартараф этиш мақсадида прокуратура органлари: 

ўрмонларни муҳофаза қилиш ва ундан фойдаланиш соҳасидаги қонунийлик ҳолатини 
тизимли таҳлил қилиш; 

ўрмон муносабатлари соҳасидаги қонун ҳужжатлари бузилишига олиб келадиган 
сабаблар ва шарт-шароитларни тезкорлик билан аниқлаш; 

ўрмон хўжалиги тўғрисидаги қонун ҳужжатлари ижросини тўлиқ ҳажмда текширишда 
аниқланган қонунбузарликларнинг бартараф этилиши устидан тизимли назоратни 
таъминлашлари лозим. 

Ўрмонларни муҳофаза қилиш соҳасида самарали профилактик таъсир аҳолини ушбу 
соҳадаги ҳуқуқбузарликларнинг олдини олиш ва уларга қарши курашиш бўйича чора-
тадбирлар тўғрисида хабардор қилиш орқали таъминланади. Шу билан бирга, қулай экологик 
вазият фуқароларнинг, давлат ҳокимияти ва бошқаруви органлари ва маҳаллий давлат 
ҳокимияти органлари вакилларининг экологик ва ҳуқуқий маданиятига боғлиқлигини ҳам 
ҳисобга олиш керак.  

Экологик ҳуқуқбузарликларнинг олдини олиш, шу жумладан, ўрмонларни муҳофаза 
қилиш соҳасида ҳуқуқбузарликларни аниқлаш ва бартараф этиш ҳамда айбдорларни 
жавобгарликка тортиш бўйича чора-тадбирлар профилактика чоралари, шу жумладан аҳолига, 
мансабдор шахсларга тушунтиришлар бериш билан бирга олиб борилганда яхши натижаларга 
эришилади. Ўрмонларни муҳофаза қилиш ҳамда ўрмон қонунчилиги тўғрисидаги билимларни 
тарғиб қилиш учун прокурорлар оммавий ахборот воситалари, жумладан, даврий нашрлар, 
радио ва телевидениядан самарали фойдаланишлари керак. 

Ўтказилган таҳлиллар шуни кўрсатадики, ўрмон хўжалиги соҳасида қонунийликни 
таъминлашда прокурор назорати муҳим ҳуқуқий кафолатлардан бири ҳисобланади. Чунки 
мазкур соҳадаги ҳуқуқбузарликлар нафақат табиий ресурсларга зарар етказади, балки 
экологик хавфсизлик, жамият манфаатлари ва келажак авлодларнинг қулай атроф-муҳитга 
бўлган ҳуқуқларига ҳам салбий таъсир кўрсатади. 

Шу сабабли ўрмон қонунчилиги ижроси устидан прокурор назоратини фақат содир 
этилган ҳуқуқбузарликларга ҳуқуқий баҳо бериш билан чеклаб қўймасдан, унинг 
профилактик ва таҳлилий функцияларини кучайтириш зарур. Бунда прокурорлик 
назоратининг самарадорлиги қонунбузилишларни ўз вақтида аниқлаш, уларнинг келиб чиқиш 
сабабларини бартараф этиш, давлат бошқарув органлари фаолияти устидан таъсирчан ҳуқуқий 



ҲУҚУҚИЙ ТАДҚИҚОТЛАР ЖУРНАЛИ  |  ЖУРНАЛ ПРАВОВЫХ ИССЛЕДОВАНИЙ  |  JOURNAL OF LAW RESEARCH                                                  №7 |  2026 

19 

таъсир чораларини қўллаш ҳамда соҳадаги қонунийлик ҳолатини доимий таҳлил қилиш билан 
таъминланади. 

Ўрмон хўжалиги соҳасида прокурор назоратини такомиллаштириш учун, аввало, 
назорат тадбирларини режалаштиришда соҳанинг ўзига хос хусусиятларини ҳисобга олиш, 
ҳуқуқбузарликлар хавфи юқори бўлган йўналишларни аниқлаш ва уларга нисбатан манзилли 
чора-тадбирларни ишлаб чиқиш мақсадга мувофиқ. Шунингдек, прокурор органларининг 
соҳавий давлат органлари билан ҳамкорлигини кучайтириш, ахборот-таҳлил тизимларидан 
кенг фойдаланиш ва экологик ҳуқуқбузарликларнинг олдини олишга қаратилган профилактик 
механизмларни ривожлантириш талаб этилади. 

Бизнинг фикримизча, ўрмон хўжалиги соҳасида прокурор назоратининг замонавий 
модели нафақат қонунбузилишларга муносабат билдирувчи назорат шакли, балки 
қонунийликни таъминлаш, экологик хавфларни олдиндан аниқлаш ва барқарор ривожланиш 
мақсадларига хизмат қилувчи комплекс ҳуқуқий механизм сифатида шаклланиши лозим. 

